
Iesu yn Llyfr Datguddiad
Be glywodd Ioan? (5)
(Datguddiad 2 a 3)

Be arall mae Iesu’n ei annog a’i addo?
At eglwys Philadelffia

7 Ysgrifenna hyn at arweinydd yr eglwys yn Philadelffia: 

Dyma mae'r Un sanctaidd, yr Un gwir, yn ei ddweud. Mae allwedd teyrnas Dafydd ganddo, a does neb yn gallu cloi beth mae wedi ei agor, nac agor beth mae wedi ei gloi: 8 Dw i'n gwybod am bopeth rwyt ti’n ei wneud. Edrych, dw i wedi agor drws i ti - drws fydd neb yn gallu ei gau. Dw i'n gwybod mai ychydig nerth sydd gen ti, ond rwyt ti wedi gwneud beth dw i'n ei ddweud a heb wadu dy fod ti'n credu ynof fi. 9 Bydda i’n gwneud i'r rhai sy'n perthyn i synagog Satan ddod â syrthio wrth dy draed di a chydnabod mai chi ydy’r bobl dw i wedi eu caru. Maen nhw'n honni bod yn bobl Dduw, ond dydyn nhw ddim go iawn; maen nhw'n dweud celwydd. 10 Am dy fod di wedi bod yn ufudd i’r gorchymyn i ddal ati, bydda i'n dy amddiffyn di rhag yr amser caled fydd y byd i gyd yn mynd trwyddo, pan fydd y rhai sy’n perthyn i’r ddaear ar brawf. 
11 Edrych! Dw i'n dod yn fuan. Dal dy afael yn beth sydd gen ti, fel bod neb yn dwyn dy goron di. 12 Bydda i’n gwneud pawb sy'n ennill y frwydr yn biler yn nheml fy Nuw. Fyddan nhw byth yn ei gadael. Bydda i’n ysgrifennu enw fy Nuw arnyn nhw, ac enw dinas fy Nuw, sef y Jerwsalem newydd sy'n dod i lawr oddi wrth Dduw yn y nefoedd; Bydda i hefyd yn ysgrifennu fy enw newydd i arnyn nhw. 13 Gwrandwch yn ofalus ar beth mae'r Ysbryd yn ei ddweud wrth yr eglwysi.

Darllenwn fod gan Iesu ddrws agored i’r bywyd, sef bywyd ar ei orau.  Mae’n addo i’r eglwys yn Philadelffia y bydd rhai o’u gelynion yn dod ac yn ‘syrthio wrth dy draed di a chydnabod mai chi ydy’r bobl dw i wedi eu caru.’  Ystyr hyn yw y bydd pobl yn dod i gredu yn Iesu trwy dystiolaeth Cristnogion Philadelffia.
Addawodd Iesu y byddai’n ‘gwneud pawb sy'n ennill y frwydr yn biler yn nheml fy Nuw. Fyddan nhw byth yn ei gadael. Bydda i’n ysgrifennu enw fy Nuw arnyn nhw, ac enw dinas fy Nuw, sef y Jerwsalem newydd sy'n dod i lawr oddi wrth Dduw yn y nefoedd; Bydda i hefyd yn ysgrifennu fy enw newydd i arnyn nhw.’
Ers talwm roedd pobl yn cael eu henwau ar bileri mewn adeiladau pwysig, er mwyn eu cofio. Sut ydyn ni’n hoffi cael ein hadnabod? Byddwn yn y diwedd yn cael ein hadnabod fel pobl Iesu Grist. Bydd e wedi ysgrifennu enw Duw arnon ni.
Ac i orffen y rhan yma, ei neges at Laodicea,

Felly bwrw iddi o ddifri, a thro dy gefn ar bechod. 20 Edrych! Dw i yma! Dw i'n sefyll wrth y drws ac yn curo. Os bydd rhywun yn clywed fy llais ac yn dod i agor y drws, dof i mewn i rannu pryd o fwyd gyda nhw. (Datguddiad 3:19-20)
Mae o’n eu hannog i droi’n ôl ato. Roedd Iesu wedi cael ei wthio i un ochr oherwydd eu cyfoeth materol, ond yma mae’n eu hannog i droi‘n ôl ato ef.

Ydych chi weithiau’n bwyta ‘fast food’ neu ‘junk food’? Ambell dro mae nhw’n handi...dim ond ‘drive-thru’ sy eisiau, a bwyta ar frys yn lle eistedd wrth y bwrdd gyda’r teulu a bwyta pryd o fwyd iawn.

Ond cofiwch, dydyn ni ddim i fod i fyw ar ‘fast food’, dydy o ddim yn iach i’r corff. Mae’n iachach o lawer i eistedd wrth y bwrdd a bwyta pryd o fwyd iach, blasus. Dyma ydy gwahoddiad Iesu i ni, ac i aelodau’r eglwys yn Laodicea - y bydd e’n swpera gyda ni, ac y byddwn yn cael ein bodloni’n llwyr.

